
সরোষে কহিলা মুণ্ড;—"আমার সনেতে

যুদ্ধ হতেছে চণ্ডীর; তুমি কেন তাহে

দিবা হাত? দৈত্যকুল নহেক নিস্তেজ,

কাতর এখন মুণ্ড হয় নাই রণে।

কেন বা লইব বল সাহায্য তোমার,

দিতির নির্ম্মল গর্ব্ভে দিইতে কি কালি?

দেবকুলে কালি যথা দিলা হৈমবতী,

একাকী যুঝিব বলি ডাকি দেবগণে?

থাকুক বা যাক্ প্রাণ, কি চিন্তা তাহার;

দেখ আগে মোর বল পরে যুঝ তুমি।”

নিস্তব্ধ হইলা চণ্ড, আর না বলিলা

কিছু; প্রেম আলিঙ্গনে শিরচুম্বি তবে

বিদাইলা ভায়ে (মরি জনমের মত),

কহি, যাও তবে যুঝগিয়া সাবধানে,

মঙ্গল তোমার ভাই করুন বিধাতা।

সাপটি ধরিয়া ধনু, ঝাড়ি কেশজাল,

উদ্যত একাকী মুণ্ড যুঝিবার তরে

অমর সৈন্যের সহ, অসংখ্য অপার।

চলিলা সদর্পে বীর, উড়িতে লাগিল

প্রভাব পতাকা সম উষ্ণীসের শিখা

শিরে; অবহেলে অসি দুলিতে লাগিল।

গণিতে লাগিল ধরা প্রতি পাদক্ষেপে

